
1 ᑖᒃᑯᐊ ᑎᑎᕋᕐᓯᒪᔪᑦ ᑐᓐᖓᕕᐅᓂᐊᖅᑐᑦ ᐅᑎᕐᔪᒥᑎᑦᓯᓂᕐᒧᑦ ᐅᐸᓗᖓᐃᔭᐅᑎᓄᑦ ᐊᑐᕐᓗᒋᑦ ᓂᕐᔪᑎᑦ ᐊᑦᑕᕆᔭᐅᓕᖅᑐᑦ ᐱᖁᔭᕐᔪᐊᖏᑦ.
ᐊᐅᓚᑦᓯᔨᓄᑦ ᓇᐃᓇᖅᑕᐅᔪᑦ 
1. ᐊᕐᕕᑦ ᐅᕝᕙᓗᓐᓂᑦ ᐊᑯᑭᑦᑐᕐᒥᐅᑦ ᐊᕐᕕᖏᑦ, ᑕᐃᔭᐅᔪᑦ ᐊᕐᕕᒃ ᐅᕝᕙᓗᓐᓂᑦ ᐊᕐᕕᖅ ᐃᓄᒃᑎᑐᑦ, ᓂᕿᒋᔭᐅᖃᑦᑕᕐᓯᒪᓕᖅᐳᑦ ᐊᕐᕌᒍᓄᑦ 2000-ᓄᑦ ᐃᓄᖕᓄᑦ, ᐅᕐᓱᖏᓐᓄᓪᓗ ᐊᒻᒪ ᐅᖅᑰᔾᔪᑎᒋᔭᐅᓪᓗᑎᒃ, ᐊᒻᒪ ᐱᒻᒪᕆᐅᓪᓗᑎᒃ ᐃᓄᐃᑦ ᐃᓕᖅᑯᓯᖏᓐᓄᑦ.
2. ᐃᓄᐃᑦ ᐊᕐᕙᖕᓂᐊᖃᑦᑕᕐᓯᒪᔪᑦ ᐊᑯᓂᒻᒪᕆᐊᓗᒃ ᐊᒃᑐᐃᓚᐅᕐᓯᒪᓇᑎᒃ ᐅᓄᕐᓂᕆᔭᖏᓐᓂᒃ ᓇᓚᒎᖏᑦᑐᒃᑯᑦ.  ᓂᐅᕐᕕᑎᒃᓴᓂᒃ ᐊᕐᕙᖕᓂᐊᓚᐅᕐᓯᒪᔪᑦ 1900 ᕿᑎᕈᔪᐊᓂ, ᓄᖑᑦᓯᓚᐅᕐᓯᒪᔪᑦ ᓄᓇᕐᔪᐊᑉ ᑕᓪᓕᒪᐃᑦ ᐊᕐᕕᖏᓐᓂᒃ, ᐱᖃᓯᐅᑎᓪᓗᒋᑦ ᐊᕐᕕᖏᑦ ᑲᓇᖕᓇᕐᒥᐅᑦ ᐅᑭᐅᖅᑕᖅᑐᖓᑕ.
3. ᒪᕐᕉᓕᖅᑲᖓᔪᑦ ᐊᕐᕕᑦ ᑲᓇᑕᒥᐅᑦ ᑕᕆᐅᖓᓂ ᐅᑭᐅᖅᑕᖅᑐᖓᓂ ᑲᓇᖕᓇᒥᐅᑦ.  ᑕᓯᐅᔭᕐᔪᐊᕐᒥ ᓯᑯᓯᓚᒥᓗ ᐊᕐᕕᖏᑦ ᓄᓇᕗᒥᐅᑦ ᑕᕆᐅᖏᓐᓂᕐᒥᐅᑕᐅᓪᓗᑎᒃ.  ᐸᕙᓐ ᐸᐃᒥ ᑕᓪᓗᕈᑎᓪᓗ ᐃᑭᖓᓂ ᐊᕐᕕᑦ ᐅᐸᑲᑕᒃᐸᒃᑐᑦ ᓄᓇᕗᒧᑦ ᐊᒻᒪ ᐊᑯᑭᑦᑐᕐᒥᐅᑦ ᐃᑭᖏᓐᓄᑦ.
4. ᐅᑎᕐᔪᒥᑎᑕᐅᒐᓱᐊᖅᑐᑦ ᑖᒃᑯᐊ ᐊᕐᕕᑦ ᓄᖑᑕᐅᑲᓴᓚᐅᕐᓯᒪᑎᓪᓗᒋᑦ ᓂᕐᕈᑎᒃᓴᖅᓯᐅᖅᑎᐅᔪᓄᑦ ᐊᕐᕙᖕᓂᐊᑎᓄᑦ ᐅᓄᕐᓯᕙᓪᓕᐊᓯᒪᔪᓪᓗ ᓱᒃᑲᐃᑦᑐᒻᒪᕆᖕᒥᒃ, ᑭᓯᐊᓂᓕ ᐊᕐᕕᑦ ᐱᐅᓯᓪᓚᕆᖏᑦ ᐊᑐᕐᓗᒋᑦ ᓱᒃᑲᓂᖏᑦ ᖃᓄᐃᑦᑐᒃᓴᐅᖏᑦᑑᒐᓗᐊᑦ.  ᓱᒃᑲᐃᑦᑐᒥᒃ ᕿᑐᕐᖏᐅᖅᑐᑦ, ᐊᒻᒪ ᐱᔭᐅᓇᓱᐊᖅᑐᑦ ᐅᓄᖏᑦᑎᑕᐅᑎᓪᓗᒋᑦ ᐊᖑᓇᓱᒃᑕᐅᔪᑦ ᓱᒃᑲᓂᖅᓴᒥᒃ ᐅᓄᕐᓯᕙᓪᓕᐊᔪᓐᓇᖅᑐᑦ, ᐱᓗᐊᖅᑐᒥᒃ ᐅᓄᖏᑦᑐᒻᒪᕆᐅᓐᓂᖅᑎᓪᓗᒋᑦ.
5. ᓄᓇᕗᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᒫᓐᓇᕋᑖᖑᓚᐅᖅᑐᖅ ᐱᔭᕇᕐᓯᓚᐅᕐᒪᑕ ᐊᕐᕌᒍᓄᑦ ᑕᓪᓕᒪᓄᑦ ᐃᓄᐃᑦ ᐊᕐᕕᖕᓄᑦ ᖃᐅᔨᒪᔭᑐᖃᖏᓐᓂᒃ ᑎᑎᕋᕐᓯᓪᓗᑎᒃ ᐃᓄᐃᑦ ᖃᐅᔨᒪᓂᕆᔭᖏᓐᓂᒃ ᑕᑯᖃᑦᑕᕐᓯᒪᔭᖏᓐᓂᒃ, ᓇᓂᓐᓂᖏᓐᓂᒃ, ᓄᒃᑕᕐᓂᖏᓐᓂᒃ ᐊᒻᒪ ᓯᐊᒻᒪᒃᑎᕐᓯᒪᓂᖏᓐᓂᒃ ᐊᕐᕕᖕᓂᒃ ᓄᓇᕗᑦ ᐃᓗᐊᓂ. ᐅᓄᖅᑐᑦ ᐃᓄᐃᑦ ᐅᖃᕐᓯᒪᓕᖅᑐᑦ ᐊᕐᕕᑦ ᐅᓄᕐᓯᕙᓪᓕᐊᓯᒪᓕᕐᓂᖏᓐᓂᒃ ᐊᕐᕌᒍᑦ ᐅᓄᖅᑐᑦ ᐊᓂᒍᕐᓯᒪᓕᖅᑎᓪᓗᒋᑦ ᑭᓯᐊᓕ ᐅᒃᐱᕈᓱᖕᒥᔪᑦ ᐋᕐᓗᖕᓄᑦ ᐱᔭᐅᓇᓱᐊᕐᓂᖏᓐᓂᒃ ᐊᒻᒪ ᓂᐱᖃᓗᐊᖅᑐᓄᑦ ᕿᓂᖅᑎᓄᑦ ᐅᕐᓱᐊᓗᒃᓴᕐᓯᐅᖅᑎᓄᑦ ᐱᕙᓪᓕᐊᑎᑦᓯᓂᖏᓐᓄᑦ ᕿᑐᕐᖏᐅᕐᓂᖏᑦ ᓱᒃᑲᐃᓕᑎᑕᐅᓱᒋᓪᓗᒋᑦ ᐃᓱᒪᓗᒍᑕᐅᕙᒃᑐᑦ. 
6. ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᐊᕐᕕᑦ ᖃᐅᔨᓴᖅᑕᐅᑎᓪᓗᒋᑦ, ᐃᓄᐃᑦ ᓇᓗᓇᐃᕐᓯᓚᐅᖅᑐᑦ ᐊᕐᕕᑦ ᐱᒻᒪᕆᐅᓂᖏᓐᓂᒃ ᐃᓕᖅᑯᓯᖃᕈᑎᒋᓗᓂᒋᑦ.  ᐃᓄᐃᑦ ᐅᓄᖅᑐᑦ ᐅᒃᐱᕈᓱᒃᑐᑦ, ᒪᓕᒃᓗᒋᑦ ᓇᓗᓇᐃᖅᑕᐅᓯᒪᔪᑦ ᖃᐅᔨᓴᐃᒻᒥᓗ, ᐅᓄᖏᑦᑐᓂᒃ ᐊᕐᕙᒐᓱᐊᖃᑦᑕᖅᐸᑕ ᐃᓄᐃᑦ ᐅᓗᕆᐊᓇᕐᓂᐊᖏᑦᑐᑦ ᐅᓄᕐᓯᕙᓪᓕᐊᑎᑕᐅᒐᓱᐊᕐᓂᖏᓐᓄᑦ ᐊᕐᕕᑦ ᓄᓇᕗᒥ.  ᐅᖃᓚᐅᕐᒥᔪᑦ ᐊᕐᕕᑦ ᐅᔾᔨᕐᓱᑦᑎᐊᕐᓗᑎᒃ ᑲᒪᒋᔭᐅᑦᑎᐊᕐᓗᑎᒡᓗ ᒥᐊᓂᕆᔭᐅᔭᕆᐊᖃᕐᓂᖏᓐᓂᒃ ᐊᒻᒪ ᓯᕗᓂᒃᓴᒥ ᐊᕐᕕᒐᒃᓴᐅᔪᑦ ᐊᐅᓚᑕᐅᑦᓯᐊᕐᓗᑎᒃ ᒪᓕᒐᖃᕐᓗᑎᒃ, ᓇᐅᑦᑎᕐᓱᐊᖑᓗᑎᒃ ᐊᒻᒪ ᒥᐊᓂᕆᔭᐅᓗᑎᒃ.
7. ᕼᐊᓴᓐᐸᐃᑉ ᑕᓯᐅᔭᕐᔪᐊᖓᓂ ᐊᒻᒪ ᓯᑯᓯᓛᒥ ᐊᒻᒪ ᐸᕙᓐ ᐸᐃᒥ- ᑕᓪᓗᕈᑎᐅᓪᓗ ᐃᑭᖓᓂ ᐊᕐᕕᑦ ᐃᒻᒥᒃᑰᕐᓂᕋᖅᑕᐅᓪᓗᑎᒃ ᓇᓗᓇᐃᖅᑕᐅᓯᒪᕗᑦ ᑐᓐᖓᕕᒋᓪᓗᒋᑦ ᐊᐅᔭᒃᑯᑦ ᐅᓄᕐᓂᕆᔭᖏᑦ ᖃᐅᔨᓴᖅᑕᐅᓚᐅᖅᑎᓪᓗᒋᑦ ᐊᒻᒪ ᑭᐅᓚᐅᖅᑎᓪᓗᒋᑦ ᐊᕐᕕᓕᕆᓂᕐᒧᑦ ᐊᔭᐅᖅᑐᐃᓂᕐᒧᑦ.  ᕼᐊᑦᓴᓐᐸᐃᑉ ᑕᓯᐅᔭᕐᔪᐊᖓᓂ ᓯᑯᓯᓛᕐᒥᓗ ᐊᕐᕕᑦ ᒥᒃᓴᐅᓴᒃᑕᐅᓯᒪᓕᖅᑐᑦ 600-ᖏᓐᓂᑦᑐᕆᔭᐅᓪᓗᑎᒃ ᓯᕗᕐᖓᒍᑦ ᐱᔭᐅᒐᓱᐊᓗᐊᓚᐅᖅᑎᓐᓇᒋᑦ 1860-1915.  ᑐᓐᖓᕕᒋᓪᓗᒋᑦ ᖃᖓᑕᓲᒃᑯᑦ ᓇᓴᐃᓂᐅᓚᐅᖅᑐᑦ, ᒥᒃᓴᐅᓴᒃᓯᒪᐅᖅᑐᑦ 345-ᓂᒃ ᐊᕐᕕᓂᒃ ᐅᓄᖏᓐᓂᖅᐹᖑᔪᕆᔭᐅᔪᑦ ᑕᐃᒪᓐᓇ ᐅᓄᕐᓂᖃᖅᑎᓪᓗᒋᑦ.  ᐅᓄᖅᑐᑦ ᐃᓄᐃᑦ ᐅᖃᕐᓯᒪᓕᖅᑐᑦ ᐅᓄᕐᓯᕙᓪᓕᐊᓯᒪᓂᖏᓐᓂᒃ ᓯᑯᓯᓚᒥ ᐊᒻᒪ ᓇᐅᔭᓂᒃ ᐊᕐᕕᑦ ᑕᐃᑦᓱᒪᓐᓂᖓᓂᑦ 1960-ᖏᓐᓂᑦ ᐊᒻᒪ 1970-ᖏᓐᓂᑦ.  ᐅᖃᐅᓯᕆᔭᐅᔪᑦ ᐱᔭᐅᖃᑦᑕᕐᓯᒪᔪᑦ ᐃᓐᓴᑐᖃᕐᓂᑦ ᐊᒻᒪ ᐊᖑᓇᓱᒃᑎᓂᒃ ᑕᑯᓇᓵᕐᓂᖅᓴᐅᔭᓚᐅᕋᓗᐊᕐᒪᑕ ᑭᓯᐊᓂ ᒫᓐᓇᕈᓗᒃ ᑕᑯᖃᑦᑕᕐᓂᖅᓴᐅᓕᕐᓂᖏᓐᓂᒃ.  ᐸᕙᓐ ᐸᐃᑉ ᐃᑭᖓᓂ ᐊᒻᒪ ᑕᓪᓗᕈᑎᐅᑉ ᐃᑭᖓᓂᑦᑐᑦ ᐊᕐᕕᑦ 12,000-ᖑᔪᕆᔭᐅᓚᐅᕐᓯᒪᒧᑦ 1825.  ᓇᓴᖅᑕᐅᑎᓪᓗᒋᑦ ᒥᒃᓴᐅᓴᒃᑕᐅᓚᐅᕐᓯᒪᔪᑦ 1970-ᖏᓐᓂᑦ ᐊᒻᒪ 1980-ᖏᓐᓂᑦ ᐅᓄᖏᓐᓂᖅᐹᓂᒃ ᒥᒃᓴᐅᓴᒃᓯᓚᐅᕐᓯᒪᔪᑦ 350-ᓂᑦ 375-ᒧᑦ ᐊᕐᕕᖃᕋᓱᒋᔭᐅᓪᓗᓂ.  ᕼᐊᑦᓴᓐᐸᐃᑉ ᑕᓯᐅᔭᕐᔪᐊᖓᓂᑦ ᓯᑯᓯᓛᕐᒥᓗ ᐊᕐᕕᖏᑦ, ᐅᓄᖅᑐᑦ ᐃᓄᐃᑦ ᐅᖃᖃᑦᑕᖅᑐᑦ ᓱᕈᓯᐅᑎᓪᓗᒋᑦ ᒪᒃᑯᒃᑎᓪᓗᒋᓪᓗ ᑕᑯᔪᓐᓇᑦᑎᐊᓚᐅᕐᓯᒪᖏᓐᓂᖏᓐᓂᒃ ᐊᕐᕕᖕᓂᒃ ᐊᓯᓂᓕ ᐅᓄᖏᑦᑑᑎᑯᓗᖕᓂᒃ ᑕᑯᖃᑦᑕᕐᓯᒪᔪᑦ ᐊᒻᒪ ᒫᓐᓇᐅᓕᖅᑐᖅ ᑭᓯᐊᓂ ᐅᓄᖅᑐᓂᒃ ᑕᑯᖃᑦᑕᓕᖅᑐᑦ.
8. ᐅᐱᕐᖔᖓᓂ 1999, ᓄᓇᕗᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ, ᓄᓇᕐᔪᐊᕐᒥ ᓂᕐᔪᑎᓄᑦ ᑮᓇᐅᔭᖃᖅᑎᑦᓯᔨᒃᑯᑦ ᑲᓇᑕᒥ (WWF), ᐊᒻᒪᓗ ᐃᒪᕐᒥᐅᑕᓕᕆᔨᒃᑯᑦ ᐊᖏᖃᒌᓚᐅᖅᑐᑦ ᑲᑐᔾᔨᓗᑎᒃ ᓴᓇᔪᒪᓪᓗᑎᒃ ᓯᕕᑐᔪᒧᑦ ᐱᐅᕐᓱᐊᕈᑎᓄᑦ ᐅᐸᓗᖓᐃᔭᐅᑎᓕᐅᕈᒪᓪᓗᑎᒃ ᐱᖃᓯᐅᔾᔨᓯᒪᓂᐊᖅᑐᒥᒃ ᐅᐸᓗᖓᐃᔭᐅᑎᒥᒃ ᐊᒻᒪ ᓇᓗᓇᐃᕐᓯᓗᑎᒃ ᐊᐅᓚᔾᔭᐃᒋᐊᕈᑎᒥᒃ ᑲᔪᖏᖅᓴᖅᑕᐅᖁᓪᓗᒋᑦ ᐅᑎᕐᔪᑎᑕᐅᓂᖏᑦ ᐊᕐᕕᑦ ᐅᓄᕐᓂᖏᑦ ᑲᓇᑕᐅᑉ ᐅᑭᐅᖅᑕᖅᑐᖓᑕ ᑲᓇᖕᓇᒐᓂ.  ᐱᓕᕆᖃᑕᐅᔪᑦ ᐊᖏᖃᑎᖃᓚᐅᖅᑐᑦ ᐱᖃᓯᐅᔾᔭᐅᖁᓪᓗᒍ ᐃᓄᐃᑦ ᖃᐅᔨᒪᓂᕆᔭᖓᑦ ᑕᐃᑲᓐᖔᖅᑐᑦ ᐃᓄᐃᑦ ᐊᕐᕕᖕᓄᑦ ᖃᐅᔨᒪᓂᖏᓐᓄᑦ ᖃᐅᔨᓴᐃᓂᕐᒥᒃ ᐃᑲᔪᖅᑕᐅᔾᔪᑎᖃᖁᓪᓗᒋᑦ ᖃᐅᔨᓴᖅᑎᒻᒪᕆᐅᔪᑦ ᖃᐅᔨᒪᓂᕆᔭᖏᑦ.
9. ᐱᓕᕆᕕᐅᑉ ᐃᓗᐊᓂ ᐅᖃᐅᔾᔨᒋᐊᖅᑎᑦ ᑲᑎᒪᔨᕋᓛᑦ (ᑕᐃᔭᐅᔪᑦ ᐅᑎᕐᔪᒥᑎᑦᓯᓂᕐᒧᑦ ᑲᑐᔾᔨᔨᐅᔪᑦ), ᑲᑎᒪᔨᖃᖅᑐᑦ ᐱᖓᓱᓂᓐᖔᖅᑐᓂᑦ ᑕᐱᕆᔭᐅᔪᓂᑦ ᐊᒻᒪ ᕿᑭᖅᑖᓗᒃ ᐆᒪᔪᓕᕆᔨᒃᑯᑦ ᑲᑎᒪᔨᖏᓐᓂᑦ, ᓴᖅᑭᑕᐅᓚᐅᕐᓯᒪᔪᑦ ᑐᑭᒧᐊᒃᑎᑦᓯᔨᐅᓂᐊᖅᑎᓪᓗᒋᑦ ᓴᓇᑎᓪᓗᒋᑦ ᐱᐅᕐᓱᐊᕐᓂᕐᒧᑦ ᐅᐸᓗᖓᐃᔭᐅᑎᓂᒃ. ᕌᐳᑦ ᒧᓯᓐᑯ, ᐃᒪᕐᒥᐅᑕᓕᕆᔨᐅᓂᑯ ᐊᒻᒪ ᒥᐊᓂᕐᓯᔨᐅᔪᖅ, ᑳᓐᑐᕌᒃᑕᐅᓪᓗᓂ ᑐᑭᒧᐊᒃᑎᑦᓯᖁᔭᐅᓚᐅᖅᑐᖅ ᑕᒪᑐᒪ ᐃᖏᕐᕋᓂᖓᓄᑦ.  ᐅᖃᐅᔾᔨᒋᐊᖅᑎᑦ ᑲᑎᒪᔨᕋᓛᖏᑦ  ᑐᓐᖓᕕᒋᔭᐅᔪᓐᓇᖅᑐᑦ ᐅᑎᕐᔪᒥᑎᑦᓯᓂᕐᒧᑦ ᐊᑐᓕᖅᑎᑦᓯᔨᐅᔪᑦ ᑲᑐᔾᔨᔨᖏᓐᓄᑦ ᓴᖅᑭᑕᔪᓐᓇᕋᔭᖅᑐᑦ ᐊᒻᒪ ᕿᒥᕐᕈᔪᓐᓇᕋᔭᕐᒪᑕ ᐸᕐᓇᐅᑎᓂᒃ ᐊᐅᓚᔾᔭᐃᒋᐊᕈᑎᓄᑦ ᑲᔪᖏᖅᓴᐃᔾᔪᑎᖃᕐᓂᕐᒧᑦ ᐅᑎᕐᔪᒥᑎᑕᐅᓂᖏᑦ ᐅᓄᕐᓂᖏᑦ ᐊᒻᒪ ᐱᐅᓱᐊᖅᑕᐅᓂᖏᑦ ᐊᕐᕕᑦ ᓄᓇᕗᑦ ᐃᓗᓂᐊᓂ.
10. ᐃᓕᓐᓂᐊᓯᓐᓈᑦ ᑲᑎᒪᓂᖃᓚᐅᖅᑐᑦ ᐃᖃᓗᖕᓂ ᑎᓯᐱᕆ 16-17, 1999-ᒥ.  ᑖᒃᑯᐊ ᐊᒃᑐᖅᑕᐅᓯᒪᔪᓕᒫᑦ ᓄᓇᕗᒥ ᐃᓚᐅᔪᓐᓇᓚᐅᖅᑐᑦ ᓴᓇᑎᓪᓗᒋᑦ ᓯᕕᑐᔪᒧᑦ ᐱᐅᓱᐊᕈᑎᒃᓴᓄᑦ ᐅᐸᓗᖓᐃᔭᐅᑎᒃᓴᖏᓐᓂᒃ ᐊᕐᕕᑦ.  ᐊᒃᑐᖅᑕᐅᓯᒪᔪᑦ ᐃᓚᐅᓚᐅᖅᑐᑦ ᑲᑎᒪᓪᓗᑎᒃ ᐊᒡᒍᖅᑐᕐᓯᒪᓪᓗᑎᒃ ᐅᖃᐅᑕᐅᓪᓗᑎᒃ.  ᓴᓇᓚᐅᖅᑐᑦ ᐱᓕᕆᐊᒃᓴᖏᓐᓄᑦ ᑎᑎᕋᕐᓯᒪᔪᓂᒃ, ᑐᕌᒐᒃᓴᖏᓐᓄᑦ ᐊᒻᒪ ᑎᑭᓐᓇᓱᐊᕐᓂᐊᖅᑕᖏᓐᓄᑦ (ᐊᐅᓚᔾᔭᐃᓂᕐᒧᑦ) ᐃᓗᓐᓇᖏᓐᓄᑦ ᒥᐊᓂᕐᓯᔾᔪᑕᐅᓂᐊᖅᑐᓄᑦ (ᐅᑎᕐᔪᒥᑎᑕᐅᓂᖏᓐᓄᑦ, ᓄᐅᖏᑦᓯᕙᓪᓕᐊᖏᓪᓗᑎᒃ ᐊᖑᓇᓱᖕᓂᕐᒧᑦ, ᐊᒻᒪ ᓇᔪᒐᖓ ᓴᐳᒻᒥᔭᐅᓂᖓᓄᑦ) ᐊᕐᕕᑦ.  ᓇᓗᓇᐃᕐᓯᓚᐅᕐᒥᔪᑦ ᐊᒻᒪ ᑎᑎᕋᕐᓯᓪᓗᑎᒃ ᓯᕕᑐᔪᒧᑦ ᐊᑦᑕᕐᓇᕋᔭᖅᑐᓂᒃ ᐊᕐᕕᖕᓄᑦ ᐊᒻᒪ ᓇᔪᒐᖏᓐᓄᑦ.  ᐊᖏᓂᖅᐹᖑᓚᐅᖅᑐᖅ ᐊᑦᑕᕐᓇᕈᑎᖏᑦ ᐋᕐᓗᐃᑦ, ᓱᕈᕐᓇᖅᑐᑦ, ᓂᐱᑦ ᐃᓄᖕᓄᑦ ᓴᓇᐅᒐᑦ, ᐳᓚᕋᑦᑐᓕᕆᓂᖅ, ᓯᓚᐅᑉ ᐅᖅᑰᓯᕙᓪᓕᐊᓂᖓ, ᐊᒻᒪ ᐊᖑᓇᓱᖏᓐᓂᒃᑯᑦ.  ᐊᑦᑕᕐᓇᖏᓐᓂᖅᓴᐅᔪᑦ ᓇᓗᓇᐃᖅᑕᐅᓚᐅᖅᑐᑦ ᓯᑯᒧᑦ ᐊᔪᓕᕐᓂᖅ ᐱᖃᓯᐅᔾᔭᐅᓪᓗᓂ, ᓄᓗᐊᓄᑦ ᐱᔭᐅᒋᐊᖏᑦ, ᓂᕿᒃᓴᕐᓯᐅᕐᓂᖅ ᐊᒻᒪ ᖃᓂᒪᓄᑦ ᐊᒻᒪ ᓂᑭᓄᑦ ᐊᑭᑦᑐᕋᐅᑎᖃᑎᒋᔭᖏᑦ ᐱᖃᓯᐅᔾᔭᐅᓪᓗᑎᒃ.
11. ᐊᕐᕕᑦ ᐃᓅᒍᓐᓇᖅᑐᖅ 200-ᓄᑦ ᐊᕐᕌᒍᓄᑦ ᐊᑯᓂᐅᓂᖃᕐᓗᑎᒃ ᑕᐃᒪᐃᒻᒪᑦ ᐊᑑᑎᖃᑦᓯᐊᖅᑐᒃᑯᑦ ᐅᐸᓗᖓᐃᔭᐅᑎᖃᕆᐊᖃᖅᑐᑦ ᐱᐅᕐᓱᐊᖅᑕᐅᓂᖏᑦ, ᐅᑎᕐᔪᒥᑎᑕᐅᓂᖏᓐᓄᑦ ᐱᓕᕆᐊᑦ ᐊᒻᒪ ᓇᐅᑦᑎᕐᓱᐊᕆᔭᐅᓂᖏᓐᓄᑦ ᐱᓕᕆᐊᑦ ᓯᕕᑐᔪᒧᑦ ᑐᕌᖓᓂᖃᕆᐊᖃᖅᑐᑦ ᐊᑐᕐᓗᑎᒃ ᐊᕐᕕᑦ ᐃᓅᓂᕆᕙᒃᑕᖏᑕ ᐊᑯᓂᐅᓂᖏᓐᓂᒃ.  ᑖᒃᑯᐊ ᓯᕕᑐᔪᒧᑦ ᐅᑎᕐᔪᒥᑎᑕᐅᓂᖏᓐᓄᑦ ᐅᐸᓗᖓᐃᔭᐅᑎᑦ ᐊᕐᕕᖕᓄᑦ ᑲᓇᑕᒥᐅᑦ ᐅᑭᐅᖅᑕᖅᑐᖓᑕ ᑲᓇᖕᓇᖓᓂ, ᐊᑐᓕᖁᔭᓕᐅᕐᓯᒪᕗᑦ 100-ᓄᑦ ᐊᕐᕌᒍᓄᑦ ᐊᑐᖅᑕᐅᓂᐊᖅᑐᓂᒃ, ᓴᓇᓗᑎᒃ ᐊᓪᓚᕕᐅᑉ ᐃᓗᐊᓂ ᐅᖃᐅᔾᔨᒋᐊᖅᑎᑦ ᑲᑎᒪᔨᕋᓛᖏᑦ ᓯᕗᒃᑲᖅᑕᖅᑎᐅᔪᓄᑦ ᐱᓕᕆᕕᐅᔪᓄᑦ ᓱᕐᓗ ᐃᒪᕐᒥᐅᑕᓕᕆᔨᒃᑯᑦ ᐊᒻᒪ ᓄᓇᕗᒥ ᐆᒪᔪᓕᕆᕐᔨᔪᐊᒃᑯᑦ ᐊᒻᒪ ᐱᓕᕆᖃᑎᖏᑦ.
12. ᐱᐅᕐᓱᐊᕐᓂᕐᒧᑦ ᐅᐸᓗᖓᐃᔭᐅᑎᐅᔪᖅ ᐊᑐᖅᑕᐅᔪᓐᓇᖅᑐᖅ ᓇᓗᓇᐃᕐᓯᔾᔪᑕᐅᓗᓂ ᑐᓴᒐᒃᓴᓂᒃ ᐱᓯᒪᔭᐅᖏᓐᓂᑯᓂᒃ ᐊᒻᒪ ᓴᓇᖁᓪᓗᒋᑦ ᐊᑐᓕᖁᔭᓕᐅᐊᕐᓗᑎᒡᓗ ᐱᓕᕆᐊᒃᓴᓂᒃ ᖃᐅᔨᓴᖅᑕᐅᔾᔪᑎᒃᓴᓄᑦ ᐊᒻᒪ ᓇᐅᑦᑎᕐᓱᖅᑕᐅᔾᔪᑎᒃᓴᖏᓐᓄᑦ ᐊᕐᕕᑦ ᐅᓄᕐᓂᖏᓐᓄᑦ, ᐊᒻᒪ ᐊᑦᑕᕐᓇᕐᓂᖏᓐᓄᑦ ᐊᕐᕕᑦ ᐊᒻᒪ ᓇᔪᒐᖏᓐᓄᑦ ᑐᓗᖅᑕᕈᑕᐅᑐᐃᓐᓇᕆᐊᖃᖅᑐᑦ ᐅᓄᕐᓯᕙᓪᓕᐊᑎᑕᐅᒐᓱᐊᕐᓂᖏᓐᓄᑦ. ᑖᒃᑯᐊ ᐱᓕᕆᐊᖑᔪᑦ ᐱᖃᓯᐅᔾᔨᓯᒪᓗᑎᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐊᒻᒪ ᖃᐅᔨᓴᖅᑎᒻᒪᕆᐅᔪᑦ ᖃᐅᔨᒪᓂᖏᓐᓂᒃ, ᓄᓇᓕᖕᓂᓗ ᖃᐅᔨᒪᓂᕆᔭᐅᔪᑦ.  ᓯᕗᒧᐊᑦᓯᐊᖁᓪᓗᒍ ᑕᒪᓐᓇ ᓯᕕᑐᔪᒧᑦ ᐅᐸᓗᖓᐃᔭᐅᑎᐅᔪᖅ ᓴᓐᖏᔪᒃᑯᑦ ᐃᑲᔪᖅᑕᐅᔭᕆᐊᖃᖅᑐᑦ ᓯᕗᒃᑲᖅᑕᖅᑎᐅᔪᓄᑦ ᐱᓕᕆᕕᖕᓄᑦ ᐊᐅᓪᓗᔾᔭᐅᖁᓪᓗᒍ, ᑮᓇᐅᔭᖃᖅᑎᑕᐅᖁᓪᓗᒍ ᐊᒻᒪ ᐃᖏᕐᕋᑦᓯᐊᖁᓪᓗᒍ.
13. ᐱᐅᕐᓱᐊᕐᓂᕐᒧᑦ ᐅᐸᖓᓗᐃᔭᐅᑎᐅᔪᖅ ᓴᓇᔭᐅᓯᒪᓕᖅᑐᖅ ᓂᕆᐅᓯᓐᓇᕐᖢᑎᒃ ᓄᑖᓂᒃ ᑲᓇᑕᐅᑉ ᒐᕙᒪᒃᑯᖏᑕ ᓂᕐᔪᑎᑦ ᐊᑦᑕᕆᔭᐅᓕᖅᑐᑦ ᐱᖁᔭᕐᔪᖓᓐᓂᒃ, ᐊᒻᒪ ᐊᑯᒻᒪᑎᑐᐃᓐᓇᕆᐊᖃᖅᑐᑦ ᒪᓕᒐᖏᓐᓄᑦ  ᐅᕝᕙᓗ ᓴᓇᔾᔪᑕᐅᓂᐊᖅᑐᓄᑦ ᑐᓐᖓᕕᐅᓗᑎᒃ ᐅᑎᕐᔪᒥᑎᑦᓯᓂᕐᒧᑦ ᐅᐸᓗᖓᐃᔭᐅᑎᓄᑦ.  ᓴᓇᓯᒪᓂᖓ ᒪᓕᒃᓯᓯᒪᔪᖅ ᒪᓕᒐᖏᓐᓂᒃ ᐆᒃᑐᕋᐅᑎᓕᐊᖑᓚᐅᖅᑐᓂᑦ ᕖᕝᕗᐊᕆ 2000-ᖑᑎᓪᓗᒍ ᐊᑐᖅᑕᐅᖁᓪᓗᒍ ᓴᓇᑎᓪᓗᒋᑦ ᐅᐸᓗᖓᐃᔭᐅᑎᒃᓴᓂᒃ ᐊᑐᕐᓗᑎᒃ ᓂᕐᔪᑎᑦ ᐊᑦᑕᕆᔭᐅᓕᖅᑐᑦ ᐱᖁᔭᕐᔪᐊᖓᓐᓄᑦ.
14. ᐱᔾᔪᑎᐊ ᐱᐅᓱᕐᐊᓂᕐᒧᑦ ᐅᐸᓗᖓᐃᔭᐅᑎᐅᑉ ᐱᐅᓯᒋᐊᖅᑕᐅᖁᓪᓗᒍ ᐱᐊᕐᓱᐊᓂᕆᔭᐅᔪᖅ ᐊᕐᕕᖕᓂ ᑲᓇᑕᐅᑉ ᑲᖕᓇᖓᓂ ᐅᑭᐅᖅᑕᖅᑐᖓᑕ ᐃᒪᐃᓕᐅᕐᓗᑎᒃ:
• ᐊᑐᕐᓂᖅ ᐊᕙᑎᒥᐅᑕᓂᒃ ᐊᒻᒪ ᐃᓯᒋᓂᖅᓴᐅᓂᖅ ᓯᕕᑐᔪᒧᑦ ᐱᐅᕐᓱᐊᕈᑎᓄᑦ ᐱᔾᔪᑎᓂᒃ
• ᓇᓗᓇᐃᕐᓯᓗᑎᒃ ᒫᓐᓇᐅᔪᖅ ᑐᓴᒐᒃᓴᖃᖏᓐᓂᕆᔭᖓᑦ ᐊᒻᒪ ᑐᓴᒐᒃᓴᖅᑖᕐᕕᒋᔭᐅᔭᕆᐊᖃᖅᑐᓂᒃ. 

• ᐱᐅᕐᓱᐊᕐᓂᕐᒧᑦ ᐅᐸᓗᖓᐃᔭᐅᑎᖃᖅᑎᓪᓗᒋᑦ ᐊᖑᒻᒪᑎᔪᓐᓇᖅᑐᓂᒃ ᑭᓐᖒᒪᔭᐅᔪᓄᑦ ᐅᕝᕙᓗ ᑐᓐᖓᕕᒋᔭᐅᓂᐊᖅᑐᑦ ᐅᑐᕐᔪᒥᑎᑦᓯᒐᓱᐊᓂᕐᒧᑦ ᐅᐸᓗᖓᐃᔭᐅᑎᓄᑦ ᐊᑐᕐᓗᒋᑦ ᓂᕐᔪᑎᑦ ᐊᑦᑕᕆᔭᐅᓕᖅᑐᑦ ᐱᖁᔭᕐᔪᐊᖏᑦ.
ᑖᒃᑯᐊ ᐅᑎᕐᔪᒥᑎᑦᓯᓂᕐᒧᑦ ᐸᕐᓇᐅᑎᑦ ᑲᔪᖏᖅᓴᐃᔾᔪᑎᖃᖁᓪᓗᒋᑦ ᐅᓄᕐᓂᕆᔭᖏᑦ ᐅᑎᕐᔪᒥᖁᓪᓗᒋᑦ, ᐊᒻᒪ ᓄᖑᑉᐸᓪᓕᐊᖏᓪᓗᑎᒃ ᐱᔭᐅᔪᓐᓇᕐᓯᓂᐊᕐᒪᑕ ᐊᕐᕕᑦ ᓄᓇᕗᑦ ᐃᓗᐊᓂ.
ᓯᕕᑭᑦᑐᒧᑦ ᑐᕌᒐᒃᓴᑦ ᐃᒪᐃᑦᑑᖁᓪᓗᒋᑦ:
• ᓇᓗᓇᐃᕐᓯᓗᑎᒃ ᐊᒻᒪ ᓴᐳᒻᒥᒡᓯᕐᓗᑎᒃ ᐱᒻᒪᕆᐅᓂᖏᓐᓂᒃ ᓇᔪᒐᖏᑦ ᐊᕐᕕᑦ
• ᓯᕕᑐᔪᒧᑦ ᐊᑐᖅᑕᐅᓂᐊᖅᑐᒥᒃ ᓇᐃᑦᑎᕐᓱᐃᔾᔪᑎᖃᕐᓗᑎᒃ ᐊᒻᒪ ᖃᐅᔨᓴᐃᔾᔪᑎᓄᑦ ᐱᓕᕆᐊᖃᕐᓗᑎᒃ ᑲᑎᓐᖓᑎᑕᐅᓗᑎᒃ ᐃᓄᐃᑦ ᖃᐅᔨᒪᓂᖏᑦ ᐊᒻᒪ ᖃᐅᔨᓴᖅᑎᒻᒪᕆᐅᔪᑦ ᖃᐅᔨᒪᓂᖏᑦ
• ᐊᑑᑎᖃᑦᓯᐊᖅᑐᒃᑯᑦ, ᓄᖑᑦᓯᕙᓪᓕᐊᖏᑦᑐᒃᑯᑦ ᑲᔪᓯᑎᑕᐅᓗᑎᒃ ᐃᓄᐃᑦ ᓂᕿᒃᓴᕐᓯᐅᕐᓂᕆᕙᒃᑕᖓᑦ ᐊᕐᕕᖕᓂᒃ
• ᑭᓇᒃᑯᑐᐃᓐᓇᐃᑦ ᐱᓂᐊᕐᓂᖏᑦ ᐊᒃᑐᐃᓂᖃᖁᓇᒋᑦ ᓇᓚᒎᖏᑦᑐᖅ ᐊᕐᕕᑦ ᐅᓄᕐᓂᖏᓐᓂᒃ ᐊᒻᒪ ᓇᔪᒐᖏᓐᓂᒃ
• ᑐᓴᐅᒪᑎᑦᓯᓗᑎᒃ ᐱᐅᕐᓱᐊᕐᓂᕐᒧᑦ ᐱᒋᐊᕈᑎᓂᒃ ᑕᖅᑲᒃᑯᓄᖓ ᓄᓇᕗᒥ ᐊᒻᒪ ᐅᖓᑖᓄᑦ.
